
Sidang Jumaat yang di kasihi Allah,

Bertakwalah saudara-saudara kepada Allah. Panjatkan kepujian dan
pernyataan terima kasih kepadaNya kerana telah membuka dan
melapangkan dada saudara dengan Islam dan memberi cahaya iman
kepada hati-hati saudara. Justeru janganlah saudara berhenti daripada
terus berusaha menambah dan meningkatkan amalan-amalan saudara dan
memurnikan lagi akidah saudara, semoga Allah menambah lapang dan

meningkatkan kejernihan qalbu dan hati nurani saudara-saudara.

Insya Allah, pada hari Jumaat yang mulia ini, mimbar menjemput ahli
jamaah sekalian menginsafi bahawa minda, jiwa dan hati nurani saudara
tertakluk kepada pasang surut, bercahaya atau suram, berdasarkan sikap
dan sejauh mana kecaknaan saudara untuk memberi dan membuka ruang
yang seluas-luasnya kepada nilai-nilai Islam dan cahaya murni iman

bertapak kukuh serta meberi makna hidup sebagai seorang Islam yang



beriman dalam erti kata yang sebenarnya. Oleh itu marilah kita hayati

seterusnya khutbah Jumaat yang bertajuk “ Bukakan Hati Untuk Islam”.
Saudara sidang Jumaat yang dimuliakan Allah,

Bersyukur kita kerana dilahirkan sebagai seorang muslim dan mukmim,
insya Allah... Berterima kasih kepada ibubapa kita kerana telah
meletakkan nama Islam kepada diri kita dan kemudiannya mendidik
setakat ilmu yang ada pada mereka , mengisi dada dan syakhsiah kita
dengan nilai2 Islam, iman dan akhlak yang mulia. Namun tanpa usaha dan
jihad kita sendiri pula, mungkin nilai Islam dan iman yang disemai itu tidak
subur, tidak mekar dan tidak memberi makna sebenar kepada kita sebagai

penganut Islam yang beriman.

Memang benar bahawa Allah s.w.t yang berkuasa melapangkan hati dan
dada seseorang itu kepada Islam seperti firmanNya dalam surah al-An’am
ayat 125:

Yang bermaksud:

“‘Maka sesiapa yang Allah kehendaki untuk memberi petunjuk kepadanya
nescaya la melapangkan dadanya untuk menerima Islam; dan sesiapa
yang Allah kehendaki untuk menyesatkannya, nescaya la menjadikan
dadanya sesak sempit seolah-olah ia sedang mendaki naik ke langit.
Demikianlah Allah menimpakan azab kepada orang yang tidak beriman.”

Namun ketika di tanya mengenai persoalan tentang alamat hati dan dada
yang terbuka luas untuk Islam. Rasulullah s.a.w menjelaskan bahawa
lanya sangat bergantung kepada usaha dan sikap seseorang itu

berhadapan dengan ajaran Islam dan iman.

Sabda baginda Rasulullah s.a.w:

Maksudnya:

“ Sikap dan pemikiran yang menjurus kepada alam yang abadi tidak
tertawan kepada dunia yang mengelirukan serta senantiasa bersedia

menerima kematian sebelum tiba waktunya.”

Saudara sidang Jumaat yang di kasihi Allah,

Sikap dan pendirian yang dinyatakan oleh baginda rasulullah s.a.w. itu
merupakan tanda atau isyarat bahawa seseorang itu berusaha untuk
menjadikan hidupnya tenang, mempunyai pemikiran yang lapang dan hati
nurani yang jernih berhadapan dengan arus kehidupan yang berpusar dan
boleh mengelirukan. Walau apapun daya tarikan yang boleh membuat
dirinya hanyut mengejar kekayaan, pangkat atau nama dia tetap tidak

terperangkap hingga menceroboh sempadan atau hudud Allah.



Meskipun dia sangat ghairah untuk meraih keuntungan, kekayaan,
kedudukan yang baik dan nama yang harum, tetapi diusahakannya melalui
petunjuk syariat meliputi akidah dan akhlak. Nawaitu atau matlamatnya
ialah untuk mencapai keredhaan Allah dan saadah(kebahagian) di akhirat

melalui pencapaian-pencapaiannya yang baik di dunia.

Dia seperti seorang pedagang akhirat yang mengaut keuntungan dan
bekalan daripada kekayaan dunia. Dia tidak pernah berniat mendapat
keuntungan dunia demi dunia. Dia sedar bahawa pencapaian di dunia
untuk dunia adalah sangat mengelirukan dan merugikan malah boleh

membawa kerosakan dan malapetaka.

Firman Allah dalam surah ali-imran ayat 185:

Yang bermaksudnya;

“Tiap-tiap yang bernyawa akan merasai mati, dan bahawasanya pada hari
Kiamat sahajalah akan disempurnakan balasan kamu. Maka sesiapa yang
dijauhkan dari neraka dan dimasukkan ke Syurga maka sesungguhnya ia
telah berjaya. Dan tiadalah kehidupan di dunia ini melainkan kesenangan

yang memperdayakan.”



Sidang Jumaat yang dihidayahkan Allah,

Dengan mengambil sikap yang di paparkan itu, saudara-saudara
sebenarnya sedang mengambil kesempatan dan menggunakan
kebijaksanaan saudara-saudara sebagai seorang yang dilapangkan Allah
Taala dengan Islam, tidak kira sama ada sabagai seorang yang diwariskan
agama Islam oleh kedua orang tua dan masyarakat, atau persekitaran
Islam yang harmoni di tempat membesar saudara-saudara, atau saudara-
saudara mendapat hidayat Islam hasil daripada usaha dan pencarian

sendiri.

Saudara-saudara terus membuka minda, melapangkan jiwa dan
melebarkan seluas-luasnya hati nurani saudara-saudara untuk dihuni oleh
nilai-nilai Islam, syariat, iman dan ihsan hingga saudara tidak pernah
merasa gusar, kesal atau tertekan kerana memilih Allah apabila
berhadapan dengan peluang meraih keuntungan duniawi di luar daripada
hudud syariat Allah. Pemikiran, jiwa dan hati nurani saudara tetap positif,
malahan merasa sangat beruntung dan bersyukur kerana saudara-saudara
berjaya mengatasi godaan yang boleh menyebabkan hidup saudara-

saudara gelisah akibat dosa-dosa yang ditanggung.
Saudara sidang Jumaat yang di kasihi Allah,

Jadilah diri saudara-saudara seorang Islam yang mempunyai sudut
pandang yang luas dan minda yang terbuka melalui akidah, nilai dan
amalan-amalan Islam yang mulia. Saudara perlu terpanggil dan terlibat
dengan serius dalam usaha-usaha yang boleh meningkatkan amalan soleh

dan memurnikan akidah.



Jangan dibiarkan peluang dan kesempatan untuk mencapai kemuliaan
akhirat melalui apa yang saudara usaha dan miliki. Dalam ertikata yang
lain, makin berjaya saudara, samada dari segi kewangan, pangkat atau
kedudukan yang saudara perolehi, dengan izin Allah, makin berpeluang
saudara dianugerahkan kehormatan dan kemuliaan di akhirat. Sementara

kehidupan saudara di dunia tetap di hormati, dimuliakan dan di hargai.

Firman Allah taala dalam surah Al-Qasas ayat 77;-

Maksudnya:

‘Dan tuntutlah dengan harta yang Allah kurniakan kepadamu akan
kebahagiaan hari akhirat dan janganlah kamu lupakan bahagianmu dari
dunia; dan berbuat baiklah kepada orang lain sebagaimana Allah berbuat
baik kepadamu; dan janganlah engkau melakukan kerosakan di muka
bumi; sesungguhnya Allah tidak suka kepada orang yang berbuat

kerosakan”

Bertakwalah saudara-saudara kepada Allah dan utamakanlah untuk

o\

mendapat keredhaan Allah dalam apa jua usaha dan aktiviti hidup saudara.
Janganlah kerana asyik mengaut kekayaan dan meraih kedudukan hingga
lupa kepada Allah dan syariatnya ,kerana sesungguhnya pencapaian

melalui cara-cara yang diredhai Allah itulah yang terbaik dan abad..
Saudara sidang Jumaat yang diredhai Allah,

Bukalah minda dan hati nurani saudara dengan nilai ajaran dan amalan
Islam. Hayatilah kehidupan ini dengan berpandukan hidayatul Islam.
Dengan demikian hidup saudara-saudara adalah yang benar2 dianugerah
dan diredhai Allah. Janganlah diremehkan atau ditangguhkan amalan atau
aktiviti yang bernilai agama dengan anggapan bahawa tubuh masih kuat
dan umur masih muda. Janganlah dibiarkan pemikiran dan sikap saudara-
saudara dibuai oleh keseronokan dan kehebatan hidup di dunia tanpa
berasas kepada iman atau Islam. Nanti kelak saudara akan terus

terhimpit, tenggelam dan lemas dalam arus kegelapan hidup apabila
segala kekayaan dan kedudukan itu tidak lagi bernilai kerana pencariannya
ialah daripada dunia untuk dunia sebaliknya bukan dunia untuk akhirat.

Firman Allah taala dalam surah al-An’am ayat 122;-

Yang bermaksudnya:

‘Dan adakah orang yang mati, kemudian Kami hidupkan dia semula, dan
Kami jadikan baginya cahaya (iman) yang menerangi untuk ia berjalan
dengan suluhan cahaya itu dalam masyarakat manusia, sama seperti yang
tinggal tetap di dalam gelap-gelita (kufur), yang tidak dapat keluar
daripadanya? Demikianlah diperlihatkan pula pada pandangan orang kafir

itu akan keelokkan apa yang mereka telah lakukan.”

Sidang Jumaat yang dikasihi Allah sekalian,

Pada hari dan saat yang mulia seumpama ini, marilah kita sama-sama
memperbanyakkan selawat dan salam ke atas junjungan besar nabi
Muhammad s.a.w, sesuai dengan perintah Allah Taala dalam Al-Quran

surah al Ahzab ayat 56 :

/’/E, ;// %/} s L/

L ade s B ol (e LA 2 e i

= >

z
/“'\ ’

L

C's\

7

]/ !’..

b d

10



Yang Bermaksud:

“‘Sesungguhnya Allah Taala dan para malaikatnya sentiasa berselawat
keatas nabi(Muhammad SAW), wahai orang-orang yang beriman!
Berselawatlah kamu keatasnya serta ucapkanlah salam sejahtera dengan
penghormatan keatasnya dengan sepenuhnya”.

